
O diálogo é o camiño máis directo para facilita-la liberación e
o crecemento persoal e espiritual.1

Como afirmación teórica, a cita parece evidente. Con todo, se miramos
para a nosa realidade cotiá, tanto na familia coma no traballo ou no noso
ámbito de amizade, comprenderemos que a cousa non é tan clara. Non
sempre o diálogo resulta axudador e liberador. Sabemos por experiencia
que no mundo relacional témo-la gran fonte de vivencias positivas e que,
ó mesmo tempo, é a causa máis frecuente de conflicto e sufrimento. Cousa,
por outro lado, normal, se pensamos que na relación tocámo-lo noso ser
máis profundo e complexo. Sen dúbida que é neste campo onde os seres
humanos nos xogamos gran parte da nosa felicidade.

1 J. I. González Faus, “Antropología. Persona y comunidad”, en Misterium Liberationis. II, Trotta,
Madrid, 1990, p. 351.

Unha experiencia como punto de partida

Persoalmente, tomei contacto de modo máis explícito co tema do
acompañamento persoal hai, aproximadamente, cinco anos. Un grupo de
relixiosas de diferentes congregacións de espiritualidade ignaciana decidi-
mos preparar e levar adiante unha iniciativa sobre esta cuestión. Unha
psicoterapeuta e boa especialista no acompañamento uniuse desde o prin-
cipio coa súa valiosa aportación específica.

O motivo que nos animou foi constatar que social e eclesialmente
había un baleiro. Moita xente, nalgún momento da súa vida, precisa axuda
e, ás veces, non sabe onde a poder atopar. Partimos da convicción de que
as mulleres temos unha sensibilidade ben dotada para buscar novos camiños
nesta arte de acompañar e puxemos forza e corazón na empresa. Por outro
lado, animóuno-la necesidade, moi fortemente sentida en todas nós, de
abrir novas canles para a presencia da muller na Igrexa. O ministerio do
acompañamento, tan necesario hoxe, non nos está vedado. Unicamente
precisa decisión e creatividade pola nosa parte.

Comprendímo-la necesidade dunha preparación seria e organizamos
un seminario con este obxectivo: “Ofrecer unha experiencia de Formación
que nos axude a crecer como mulleres no campo do acompañamento
espiritual”. Este seminario intenta compaxinar ben a teoría coa práctica, a
reflexión coa vivencia, o persoal co grupal. Está organizado ó longo de
dous anos: catro semanas intensivas nunha casa de espiritualidade de
Salamanca e tempos intermedios de traballo personalizado, acompañado en
titorías. O contido teórico está articulado en torno a catro eixes: psicoloxía,
experiencia de fe, análise da realidade, discernimento ignaciano. As tardes
das semanas intensivas dedícanse á práctica do acompañamento persoal e
grupal.

Nestes anos levamos adiante xa dous seminarios de trinta persoas cada
un, coa participación de vinte congregacións diferentes. Persoalmente,
tiven a sorte de tomar parte noutra experiencia semellante cun grupo de
carmelitas da Caridade, en Madrid. En conxunto, estamos moi contentas do
proceso que estamos a facer. Supón un camiño creativo de continua busca
para ir axustando cada vez mellor a integralidade e a coherencia global,
sempre abertas a novas perspectivas. As persoas que participan expresan
que está a ser unha experiencia moi válida e potenciadora.

Aquí, en Galicia, estamos tamén vivindo unha experiencia positiva
neste mesmo sentido. Un grupo heteroxéneo dunhas quince persoas –leigos
e leigas, monxes, cregos, relixiosas– vímonos xuntando con este fin en

Sobrado desde hai dous anos. En decembro do 95 formulabamos así o noso
triple obxectivo: crecer como persoas na nosa calidade de relación mellora-
-la nosa capacidade de dar e recibir no día a día; prepararnos na arte de
acompañar a outras persoas no seu camiño de maduración humana e crente;
facer como grupo un proceso de reflexión e vivencia que poidamos abrir a
máis xente.

En decembro do 97 valorabámo-la nosa experiencia e animámonos a
seguir adiante. Nesta etapa que empezamos ampliouse o grupo e
propoñémonos unha nova metodoloxía: partir máis da práctica para, desde
aí, elaborar e afondar na teoría do acompañamento.

O que pretende esta reflexión

Desde a visión que me dan estes proxectos, querería face-la aportación
nun plano vivencial. Intento partir da vida, para así poder incidir mellor na
vida. Anímame a situarme neste nivel comprobar que se está a falar moito
sobre este tema. Dolores Aleixandre, coa gracia que tanto a caracteriza,
escribía non hai moito:

Dun tempo a esta parte, unha nova palabra, acompañamento,
desfila como última moda polas pasarelas eclesiais. Prolifera o discurso
arredor do tema: cursos, libros, artigos, monográficos... pero confeso o
meu temor de que se nos converta nun termo cometa que atravese con
tanto brillo coma fugacidade o noso horizonte antes de facela desapa-
recer no esquecemento e substituíla por outra de parecida capacidade
sonora.2

Son consciente deste perigo, pero estou tamén convencida de que se
trata dun asunto importante. Por iso me animo a aporta-lo meu gran de area.
O que pretendo, fundamentalmente, é motiva-la importancia do
acompañamento e de toda relación positiva para crecer en calidade humana
e para acertar mellor a andar polos camiños do Evanxeo. Noutro artigo
deste número fálase de lugares que piden un especial acompañamento;
nesta reflexión referireime o acompañamento nun sentido xeral. Ese que,
dunha ou doutra maneira, nos afecta a todos e todas nós.

Querería compartir sinxelamente algunhas das conviccións en torno a
este tema do acompañamento que, a través da experiencia persoal e grupal
que estou vivindo, se van xestando en min como certezas.

2 Mª D. Aleixandre, “Imágenes bíblicas para el acompañamiento”, Sal Terrae, setembro, 1997, p.
641.

Un mundo ‘funcionalizado’

Vivimos nun mundo funcionalizado, envolto en présas e competi-
tividade, no que resulta difícil lograr relacións humanas e humanizadoras.
Humaniza-la nosas relacións é unha chamada fonda do noso tempo. Son
moitas as persoas que experimentan a necesidade de ser escoitadas e
acollidas desde o seu ser íntimo e que non atopan, ou xa non buscan, a
ninguén quen lles poida botar unha man. Cada vez se escoita máis nos
diferentes ambientes “ese é o teu problema”. Esta frase estase convertendo
nunha lei implícita que ameaza con facerse unha lei xeral. Se teño un
problema, non podo cargar a ninguén con el. Toca aguantar. E, consecuen-
temente, tampouco eu non teño por que escoitar nin cargar cos problemas
doutras persoas.

Cando se fala en confianza coa xente, compróbase que hai moita
soidade íntima, moito sufrimento e desconcerto, moita angustia que podería
atopar consolo só con que alguén lle dedicase un anaco do seu tempo. Cada
vez hai máis persoas que acoden a profesionais da psicoloxía ou da acción
social, con enfermidades e problemas que atoparían solución só con que
vivisen nun ambiente familiar ou social máis acolledor ou atopasen a
alguén que, sinxelamente, as escoitase. Na prensa destes días, Manuel
Trujillo, psiquiatra urbano de Estados Unidos, dicía nunha entrevista:

O segundo tipo de enfermidade urbana é a depresión, moi vincu-
lada a factores sociais como sentirse abandonado ou ter pouco contacto
afectivo. Nas cidades a maioría dos contactos son de tipo impersoal ou
instrumental, e son menos frecuentes as relacións nas que a xente se
sente querida, admirada e apoiada incondicionalmente.

Os medios de comunicación, sempre atentos á súa cota de audiencia,
están aproveitando cada vez máis esta demanda. Proliferan as cadeas de
radio que dedican longas horas da noite a escoita-la xente con problemas
de todo tipo e condición. As poucas veces que, por casualidade, sintonicei
con algunha, fíxenme a mesma reflexión. Estas persoas que chaman
angustiadas, que contan os seus problemas íntimos a antena aberta, expostas
a que calquera as poida identificar, seguro que teñen persoas próximas coas
que conviven, coas que traballan e coas que se divirten. ¿Como é posible
que no medio de tanta xente, e moi posiblemente mesmo rodeadas de
cariño, non atopen a ninguén que as poida escoitar? Este fenómeno
responde tamén, sen dúbida, a outros mecanismos que non me paro a
analizar, pero creo que é un signo claro da falta de comunicación verdadeira
á que nos está levando un determinado estilo de vivir.

Pero lograr unha vida con sentido supón moito máis que poder afrontar
ben os nosos momentos de sufrimento. Comporta colle-las rendas da nosa
existencia e facerse suxeito activo, asumi-la realidade e non cansar de
camiñar cara ó noso ser máis auténtico. Desde unha visión crente, supón
logra-la felicidade que Deus soñou e segue soñando para nós. Pero sabemos
por experiencia que isto nos pide permanecer alerta para desenmascara-los
enganos e contradiccións que constantemente nos axexan.

A experiencia de cada día confírmanos que non é posible facer este
camiño en solitario. Precisamos da relación amiga, da comunidade, do
grupo que reforza a nosas motivacións, da Celebración e da oración que
alimentan os nosos desexos profundos, do Evanxeo que nos sinala pistas
para acertar na ruta. Con todo, hai momentos de especial encrucillada nos
que necesitamos da man especializada dalguén que nos axude. Pero esta
posibilidade non entra nos nosos cálculos na maioría dos casos. No noso
ambiente, polo menos do que eu coñezo aquí en Galicia, non está sociali-
zado este tipo de demanda e sabemos, ademais, que atopar unha persoa
disposta e preparada para isto non sempre é fácil.

O acompañamento persoal está na tradición pero é algo novo

O acompañamento, como relación de axuda, está directamente empa-
rentado coa chamada dirección espiritual, que aparece xa no século IV nos
ambientes monásticos e que, máis tarde, foi entrando no mundo laico,
perdurando ata os nosos días. Esta tradición, moi prestixiada noutros
tempos, foi caendo en desuso en moitos ambientes, por non responde-lo seu
estilo a unha nova comprensión da vida, da madurez e da dignidade
humana. O modo de exercerse, tal e como a recordan os máis vellos do
lugar, choca frontalmente coa sensibilidade actual.

Fundamentalmente, estaba en mans de homes clérigos, moi unida ó
sacramento da Penitencia e, polo tanto, o seu espacio natural era o
confesionario. A esta forte clericalización uníase o carácter directivista do
“dígame padre”, que corría o risco da  submisión de vontade e xuízo por
parte da persoa dirixida. Por outro lado, moitas veces, esta dirección
espiritual partía dunha concepción dualista da persoa, restrinxindo a
palabra espiritual ás cousas de Deus. É dicir, a todo aquilo que pertencía
ó mal chamado plano sobrenatural.

Con todo, a dirección espiritual pertenceu á cerna mesma da pastoral
eclesial ó longo dos séculos e, sen dúbida, serviu de gran axuda para anda-
-los camiños da vida e da santidade a moita xente. O acompañamento

persoal benefíciase desta tradición e da sabedoría desta longa andaina e,
desde aquí, pretende ser vivido desde un talante á altura do noso tempo.
Con todo, non está libre de caer nos mesmos erros e equivocacións. De
feito, pesa sobre el a sospeita dunha posible camuflaxe: ofrecer en moldes
novos algo que no fondo segue a ser vello.

Sen embargo, a súa intencionalidade é outra. A mesma palabra,
acompañar, estanos indicando un novo talante e un novo estilo. Acompañar
fálanos dunha busca conxunta, de horizontalidade na relación, de
protagonismo da persoa para marca-lo paso da súa propia vida. Suxire que
alguén fai con ela un treito do camiño, que é testemuña dos seus atrancos
e das súas ansias de ben. Alguén que coa súa escoita e a súa palabra fai de
comadroa que axuda a dar a luz o seu mellor ser: a descubri-lo querer de
Deus sobre a propia vida.

Por outro lado, ser acompañante non é patrimonio de ninguén. Todos,
homes e mulleres, sexa cal sexa a nosa condición, estamos chamados a
exerce-lo ministerio laical do acompañamento. Estamos chamados a esta-
blecer relacións axudadoras e potenciadoras. E todos e todas, á súa vez,
precisamos da axuda e do apoio cualificado dos demais.

Persoal fala de integralidade. É toda a persoa, co seu espírito e co seu
corpo, a súa circunstancia e os seus desexos máis fondos quen fai o camiño.
O acompañamento contempla a persoa enteira como entrabado complexo e
orixinal dos diversos elementos que constitúen a súa existencia, do ambien-
te que a rodea e do sentido que lle dá a súa vida. Por iso, o acompañamento
persoal recibe tamén o nome de acompañamento integral ou acompañamento
espiritual, dándolle á palabra espiritual o seu verdadeiro sentido: axudar a
camiñar con todo o ser desde a onda do Espírito de Deus.

Un don e unha técnica

O acompañamento persoal é unha arte que expresa un don e ten a súa
técnica. Moi conscientemente, ata o de agora veño utilizando a palabra
acompañamento nun sentido amplo, acollendo baixo o mesmo nome moi
diversas experiencias. De feito, podemos falar de diferentes modalidades
de acompañamento :

a) Dáse un acompañamento no vivir diario, no noso ambiente de
familia, de amizade: o acompañamento que un pai ou unha nai fan ó seu
fillo ou filla, a relación mesma de parella ou a comunicación cun amigo ou
amiga. Constantemente estamos relacionándonos, sen que moitas veces nos

deamos de conta da influencia que as nosas actitudes teñen no crecemento
ou no desacougo dos demais.

b) Outra veces o acompañamento dáse a través dun encontro esporá-
dico. Cando unha persoa busca ou se atopa con outra e lle pide axuda para
analizar algunha circunstancia ou experiencia, resolver algún problema
concreto, compartir algún sufrimento ou tomar algunha decisión. Normal-
mente, trátase dunha única entrevista.

c) Existe tamén o acompañamento propiamente dito, que se da a través
de encontros intensivos e periódicos, durante un tempo determinado. Dáse
cando unha persoa lle pide a outra axuda prolongada no tempo, para
clarificar algunha situación, superar unha experiencia de dó, reorienta-lo
conxunto da súa vida, confronta-la súa oración ou enfoca-la vida desde
unha maior autenticidade e fidelidade a Deus. Aínda que, dalgún xeito, nos
diferentes modos de acompañamento se dá algún tipo de entrevista, é neste
caso cando esta cobra unha especial importancia:

A entrevista ou encontro de acompañamento é un proceso dinámi-
co que se establece entre dúas persoas, nun ámbito determinado para
discernir conxuntamente a orientación da vida conforme o querer de
Deus ou para clarificar algunha situación concreta na que a persoa
acompañada require un apoio ou orientación. Faise mediante a escoita
e a intervención ou resposta adecuada a esa escoita.3

Unha entrevista posibilita un encontro de ti a ti cun carácter procesual
e dinámico, con tres partes diferenciadas. Unha primeira fase de acollida
e encontro, centrada fundamentalmente na escoita activa por parte de quen
acompaña. Preténdese lograr que a persoa se sinta libre e sexa capaz de
expresar todo o que ela quere. Unha segunda fase de personalización, a
máis intensa e a que constitúe o núcleo central, na que se pretende lograr
que a persoa reestructure e afonde na súa situación para facerse máis cargo
dela. E unha terceira fase de síntese e proxecto, na que se trata de lograr que
a persoa conecte o tratado na entrevista co que vai seguir traballando na súa
vida diaria.

Con todo, non convén confundir este tipo de encontro de
acompañamento coa entrevista terapéutica. Son campos diferentes e convén
telo claro. Hai situacións en que, polas súas características, a persoa que
acompaña debe deriva-lo caso cara a un ou unha profesional da psicoloxía.
Creo que na outra dirección tamén habería que face-lo mesmo.

3 L. Arrieta, “La entrevista en el acompañamiento integral”, Material do Seminario de Acompa-
ñamento.

Acompañar unha persoa dun xeito liberador é unha arte que pide
manexar destrezas e habilidades, pero onde o máis importante é acertar a
expresa-lo propio don. O que realmente transmitimos nunha relación é o
que somos: o don da nosa vida e da nosa fe. Por iso, para acompañar é
preciso cultivar este don, “portarse ben cun mesmo”, “ser amigo de ti
mesmo”.4

Se podo crear unha relación de axuda comigo mesmo –é dicir, se
podo percibi-los meus propios sentimentos e aceptalos–, probablemen-
te lograrei establecer unha relación de axuda con outra persoa. Agora
ben, aceptarme e amosarme á outra persoa como son é unha das tarefas
máis difíciles, que case nunca pode lograrse por completo.5

Neste sentido, acompañar é tamén unha maneira de vivir, un modo de
relacionarse e de estar na realidade. Para ter unhas determinadas actitudes
de acollida e comprensión no momento dunha entrevista é imprescindible
que esas actitudes se vaian consolidando e formen parte do talante normal
de relación. As persoas que van logrando acompañarse a si mesmas viven
e realizan a súa existencia acompañando os demais no cotián, no día a día.

Son persoas capaces de silencia-la súa interioridade e poñer todo o seu
ser no momento presente. Persoas que van adquirindo, a través dunha
actitude sostida no tempo, a serenidade necesaria para escoitar desde o
fondo, transparencia para achegarse á xente sen prexuízos e sabedoría para
comprender e sintonizar coa música de fondo da persoa que teñen diante.
Persoas que se van forxando na “autenticidade, aceptación incondicional e
comprensión empática”6 na súa relación cos demais.

A calidade da escoita

A calidade da escoita é un elemento esencial para que unha relación
sexa de axuda.

4 En alusión ó título dos libros de Alselm Grün, Portarse bien con uno mismo, Sígueme, Salamanca,
1997; e J.V. Bonet, Sê amigo de ti mesmo. Manual de autoestima, A. O., Braga, 1997.
5 C.R. Rogers, El proceso de convertirse en persona, Paidós, Barcelona, 1989, p. 56.
6 C.R.Rogers, o.c., pp. 65-66: “Os estudios con diversos clientes demostran que cando o psicotera-
peuta cumpre estas tres condicións (autenticidade, aceptación incondicional, comprensión empática)
e o cliente as percibe nalgunha medida, lógrase o movemento terapéutico; o cliente comenza a
cambiar de modo doloroso pero preciso e tanto el coma o seu terapeuta consideran que alcanzou
un resultado satisfactorio. Os nosos estudios parecen indicar que son estas actitudes e non os
coñecementos técnicos ou a habilidade do terapeuta, os principais factores determinantes do cambio
terapéutico”.

Escoitar é moito máis que oír. Significa poñer atención para oír.
Significa, sobre todo, querer comprender, tendo presente a
imposibilidade de penetrar nunha secuencia de signos fixos como son
as palabras. Escoitar significa que hai un mundo máis grande detrás das
palabras e polo tanto é querer penetrar na súa opacidade, ás veces non
tomando as palabras coma tales, senón o significado que cremos que
teñen para as persoas que as pronuncian.7

Escoitar a alguén de verdade pide a atención de todo o noso ser e a
capacidade de centrarnos na acollida no aquí e agora da persoa que temos
diante. Para isto é preciso poder situa-los ruídos que proceden do nosa
interioridade e prestar atención ás posibles interferencias que a escoita
pode producir en nós. Algo que nos perturbe e do que non somos
conscientes pode xogarnos unha mala pasada, crear complicidades ou
dependencias e confundi-la nosa escoita.

Ó escoitar de maneira pasiva, cando me ausento de min e podo ter
sobresaltos, podo ser ferido, lesionado, nos meus sentimentos, nas
miñas ideas. Cando estou realmente esperto, centrado na miña concien-
cia e aberto ó outro, nunca me sentirei ferido, porque estou vivindo en
min algo profundamente positivo.8

Escoitar ben leva consigo capta-la persoa na súa complexidade, ter en
conta a súa situación existencial: a súa idade, a súa forma de ser, o seu
código de valores, perspectivas de futuro, tensións, problemas, sufrimentos;
o seu nivel de realización e sentido, a súa imaxe de Deus e o seu
compromiso crente. É preciso tamén ter de fondo a realidade na que se
desenvolve a súa vida: vínculos concretos cos que conta; grao de satisfac-
ción do seu mundo afectivo e relacional; vida familiar e de traballo;
situación socio-cultural e ideoloxía desde a que se move. Todo isto forma
ese entrabado situacional, propio de cada persoa, que está influíndo e
afectando o seu momento presente.

Nunha entrevista de acompañamento axuda atender a tres niveis de
escoita:

a) Prestar atención á mensaxe central do que se nos está expresando.
No conxunto dunha comunicación hai aspectos que constitúen o núcleo do
seu contido e outros que son máis accidentais. É importante, para que a
persoa se sinta escoitada, descodifica-los diferentes puntos tratados na

7 J. C. Bermejo, Relación pastoral de ayuda al enfermo, San Pablo, Madrid, 1995, p. 87.
8 A. Blay Fontcuberta, Creatividad y plenitud de vida, Iberia, Barcelona, 1993, p. 145.

conversación e capta-lo que fundamentalmente nos está querendo dicir,
aínda que estea confusamente expresado. Esta mensaxe central é bo
consensuala coa mesma persoa, para, desde aí, centra-lo asunto no que se
vai afondar ó longo da entrevista.

b) Estar atentos tamén ó mundo emocional. Escoita-la verdade dunha
persoa supón tamén chegar a capta-lo seu sentimento dominante, que está
a colorear toda a conversa. Unha persoa pode expresar un mesmo contido
desde un sentimento de angustia, de rabia, de entusiasmo ou de indiferen-
cia. Esta percepción vainos chegar, fundamentalmente, a través da escoita
da linguaxe non verbal: xestos, posturas, ton de voz... Do que nos di con
todo o seu corpo e non só coas súas palabras. Para que unha persoa se sinta
escoitada é fundamental poder acollela desde este sentimento dominante.
Tamén aquí é conveniente poderllo reflectir, para estar seguros de que o
estamos captando ben. Isto serve tamén para que ela mesma o conciencie
e se faga cargo do que nese momento sinte.

c) Un terceiro nivel supón captar ben a demanda que a persoa nos fai
coa súa comunicación. Non pide a mesma resposta un simple desafogo, no
que o único que se espera é a acollida, que unha comunicación que
demanda algún tipo de implicación. Tamén é importante caer na conta de
que non tódalas demandas deben ser atendidas. Hai persoas que, desde a
súa situación atafegada, solicitan que te fagas cargo da súa vida, que lles
digas o que han facer, que lles solucióne-lo seu problema. Neses casos
haberá que ir máis ó fondo da demanda implícita. Esa demanda, ás veces
latente, pero real, que sempre pide axuda para sacar á luz os propios
recursos e quita-lo obstáculo que neste momento o está impedindo.

Para que a escoita teña o seu carácter sandador non basta que eu me
decate do que a persoa me di. É preciso que ela mesma se experimente
como escoitada, que teña a sensación de sentirse acollida desde o que
realmente é neste momento:

Quen escoita co corazón, convértese en instrumento de curación,
porque dá espacio ós outros para abrirse con crecente confianza e
liberdade e permítelles sentirse comprendidos e afirmados. Axudar a
curar non significa só subministrar fármacos, senón tamén, cando é
necesario, axudar a reinventarse a si mesmos (Xn 8,3-11), a ser
protagonistas da propia película, non caendo na tentación da renuncia
ou de actitudes pasivas.9

A calidade da escoita, como xa viamos, está moi relacionada coa
propia madurez e harmonía interior, pero comporta tamén unha aprendizaxe

9 J. C. Bermejo, o.c., p. 91.

consciente a partir da mesma experiencia. Axuda moito saber manexar
determinadas ferramentas, hoxe ben estudiadas pola psicoloxía.

Un apoio desde o Evanxeo

O acompañamento supón un apoio para discerni-la vida desde o
Evanxeo. Ata agora viámo-la importancia do acompañamento persoal e de
toda relación positiva, como axuda para crecer en madurez humana, para
facernos homes e mulleres auténticos, sensibles e solidarios. Para poder
colle-la nosa vida nas mans e conectar coas fontes da humanidade:

As fontes do desenvolvemento e da humanidade atópanse dentro
da persoa humana... a sociedade só pode axudar ou estorba-lo
desenvolvemento da humanidade do individuo, do mesmo modo que o
xardineiro pode contribuír ó desenvolvemento ou impedimento dunha
roseira, pero non pode determinar que sexa un carballo.10

Sabemos que este proceso cara a unha verdadeira humanidade, ollado
desde a perspectiva da a fe, desde o Deus que nos crea por amor, comporta
xa estar no seu dinamismo:

Resulta obvio que El está no dinamismo que empuxa o real cara
á súa realización, na forza salvadora que incita, potencia e solicita a
nosa vida cara á súa plenitude. Cada vez que ese dinamismo se realiza
e que esa solicitude é acollida na liberdade estase exercendo e realizan-
do a presencia de Deus. El está no facerse da realidade, porque ese
facerse é identicamente o expandirse e facerse real o seu dinamismo
creador.11

A pregunta que agora cómpre facerse é a seguinte: unha persoa que
queira realiza-la súa vida desde o proxecto cristián, en seguimento de
Xesús, ¿tería que engadir algún plus a esta realización? Seguir a Xesús,
¿implica un nivel de esixencia e compromiso diferente do que comporta a
verdadeira realización humana para unha persoa non cristiá? ¿Axudar a
discerni-los camiños do Evanxeo comporta ter en conta outros elementos?

O Evanxeo, de feito, sinala pautas para realiza-la vida desde un
determinado talante, desde os valores das Benaventuranzas que, aparente-
mente, entran en contradicción co que podemos entender por realización
humana. Con todo, se nos achegamos a Xesús, descubrimos nel unha
humanidade plena. Vemos un home obxectivado na realidade, polarizado

10 A. H. Maslow, El hombre autorrealizado, Kairós, Barcelona, 1968, p. 268.
11 A. Torres Queiruga, Recupera-la creación, SEPT, Vigo, 1996,  pp. 85-86.

polo Reino, apaixonado pola xustiza, capaz de amar, de perdoar, de sentir,
de escoitar e de sintonizar fondamente coa xente. En Xesús, na súa persoa
e na súa mensaxe, descubrimos que eses valores e ese talante do Fillo
forman parte da verdadeira humanidade, á que, na súa medida, estamos
chamados tódolos homes e mulleres do mundo.

Neste sentido, podemos dicir que a Revelación que se nos manifesta en
Xesús nos esperta e fai saír á luz novas realidades que están xa no noso ser
habitado e traballado polo Espírito.

Cando Moisés anuncia a Iahveh, cando o Segundo Isaías canta ó
Servo Sufrinte, cando Pedro proclama en Xerusalén o kerigma de Cristo
morto e resucitado..., cando a Biblia en conxunto nos fala da nosa
situación desde-Deus-no mundo, falásenos sempre de algo no que xa
estamos e que determina a profundidade máis íntima da nosa situación
real... En todo isto a función da palabra é claramente maiéutica...A
palabra fai con toda propiedade de parteira que trae á luz a conciencia
do novo ser.12

Desde esta perspectiva, realiza-la nosa vida desde un proxecto cristián
non engade novas dimensións nin novas esixencias. Pero, iso si, comporta
un novo horizonte de sentido. Témo-la sorte de poder descubrir
maieuticamente en Xesús claves que nos abren cara a esa plenitude e
verdadeira felicidade humana. Nun proceso de acompañamento, estas
claves cobran especial importancia para poder confronta-la nosa oración e
discerni-la nosa vida conforme ós camiños do Evanxeo.

A modo de síntese e conclusións

Aportar humanidade, nun mundo tan funcionalizado e competitivo, é
unha demanda fonda do noso tempo. Chámanos a coida-la nosa calidade
persoal e grupal, a decidi-lo que queremos facer coa nosa vida e a
xerarquizar en coherencia as opcións do día a día. Isto posibilitará mellora-
-la nosa capacidade de relación e poder poñer na realidade un pouco máis
de acollida e comprensión.

Axudarnos mutuamente a facer este camiño humano e humanizador é
unha necesidade. En solitario nunca o poderemos lograr. Necesitamos de
persoas e de ambientes acolledores que nos posibiliten encontrarnos e sacar
á luz o mellor de nós. O acompañamento persoal, chamado tamén

12 A. Torres Queiruga, A revelación de Deus na realización do home, Galaxia, Vigo, 1985, pp. 131-
132.

acompañamento espiritual, nas súas diversas modalidades, pode ser un
medio axeitado para avanzar solidariamente nesta dirección. No Evanxeo
descubrimos, maieuticamente, as claves para discernir este camiño.

Temos necesidade de repensa-la pastoral da nosa Igrexa en Galicia. Ás
veces, seguimos repetindo esquemas e modelos que xa non nos convencen:
nas parroquias, nas catequeses, nos grupos de mozos e mozas, no traballo
cos pobres, nos movementos, no ámbito familiar, nos colexios, no medio
rural, nas situacións de marxinación... O ministerio laical do acompañamento
persoal, é dicir, un ministerio levado fundamentalmente por persoas laicas,
é unha oportunidade de recrear e aportar nova profundidade á nosa acción
evanxelizadora.

Promover esta experiencia no noso ambiente esixe tomar moi en serio
a formación de persoas e grupos. O acompañamento é unha arte que pide
familiarizarse nunhas determinada destrezas e, ó mesmo tempo, pide un
continuo cultivo do don da propia vida e da propia fe.

Facer camiño cara a unha acción pastoral máis personalizada precisa
abrir expectativas nesta liña e contar con xente preparada que teña unha
certa madurez humana e sensibilidade crente. Con todo, non podemos caer
nun maximalismo paralizante. Dáse aquí un círculo, non precisamente
vicioso. O acompañamento, ó mesmo tempo que precisa dunhas condicións
humanas e espirituais, supón un apoio eficaz para crecer nesas mesma
condicións que esixe.

Mª Pilar WIRTZ MOLEZÚN

